
Sumqayıt hadisələri SSRİ və Ermənistan xüsusi 
xidmət orqanlarının birgə hazırladıqları plan idi

Məlum olduğu kimi, bütün 
dövrlərdə Dağlıq Qarabağa dair 
ərazi iddiaları kənardan, məhz 
Ermənistanın təbliği, təhriki və 
təzyiqi ilə ortaya atılmışdır. Sovet 
dövründə mərkəzi hakimiyyət orqan-
larının himayədarlığı ilə Azərbaycan 
əleyhinə məqsədyönlü şəkildə 
təbliğat kampaniyası aparılmış və 
nəticədə, mənfi ictimai fikir forma-
laşdırılmışdır. 1986-cı ilin fevral 
ayında ermənilər SSRİ-də irəli 
sürülən “aşkarlıq” və “demokratiya” 
ideyalarından sui-istifadə edərək, 
Azərbaycanın Dağlıq Qarabağ Mux-
tar Vilayətinin (DQMV) mərkəzində 
– Xankəndidə tarix və mədəniyyət 
abidələrini qoruyan “Krunk” adlı 
təşkilat yaratdılar. Ancaq sonradan 
məlum oldu ki, “Krunk” sözü rus 
dilində “Комитет Революционного 
Управления Нагорного Карабаха” 
sözlərinin baş hərflərindən yaran-
mışdı. Təşkilatın əsas məqsədi 
isə tarixi abidələri qorumaq deyil, 
DQMV-ni Ermənistana birləşdirməyə 
nail olmaq idi.

Artıq 1987-ci ilin iyun-iyul 
aylarında ermənilər Xankəndinin 
küçələrində Dağlıq Qarabağı 
Ermənistana birləşdirmək üçün 
təbliğat apararaq, bu istiqamətdə 
vərəqələr yayırdılar. Ayrı-ayrı adam-
ların İttifaq rəhbərliyinə yazdıqları 
məktublar artıq bu dövrdə müxtəlif 
kollektivlərdən imzalar toplanması 
kampaniyasına çevrildi və ərazi 
iddialarının yeni mərhələsinin 
təməli qoyuldu. Bu hərəkatın 
əsas aparıcı qüvvəsi olan “Krunk” 
təşkilatı da gizli, eyni zamanda, 
geniş fəaliyyət göstərirdi. İlin ikinci 
yarısında Yerevandan müntəzəm 
olaraq Xankəndinə gələn emissarlar 
ermənilər arasında fəal iş apararaq, 
xüsusi imzalar toplamaqla Dağlıq 
Qarabağın Azərbaycandan ayrılaraq 
Ermənistana birləşmək ideyasını 
təbliğ edirdilər. Eyni zamanda, 
1988-ci il yanvarın 25-də ermənilərin 
azərbaycanlı yaşayış məntəqələrinə 
basqınları nəticəsində Ermənistan 
SSR-in Qafan və Mehri rayonların-
dan qovularaq didərgin salınmış 
ilk yüzlərlə azərbaycanlı qaçqın 
Azərbaycana gəldi. Yanvar-fevral 
aylarında Ermənistan SSR-dən 
zorla qovulmuş 4 min nəfərdən 
çox azərbaycanlı Azərbaycana 
gələrək, əsasən, Sumqayıtda 
məskunlaşdılar.

Ermənistanın Azərbaycana ərazi 
iddiaları və hərbi təcavüzü necə 
başladı? Hadisələrin qarşısını almaq 
olardımı? XX əsrin sonlarında bir-
başa sovet rəhbərliyinin ermənilərə 
açıq himayədarlığı sayəsində 
Dağlıq Qarabağın məqsədyönlü 
şəkildə Azərbaycandan ayrılması, 
Ermənistana birləşdirilməsi üçün 
planlı addımlar atıldı.

1988-ci il fevralın 8-də erməni 
millətçiləri Xankəndidə DQMV-nin 
Azərbaycan SSR-dən Ermənistan 
SSR-in tərkibinə verilməsi tələbi 
ilə yeni imza toplanması kampani-
yasına başladılar. Fevralın 12-də 
DQMV-də gizli fəaliyyət göstərən 
millətçi “Krunk”un təşkilatçılığı ilə 
ermənilər DQMV-nin Ermənistana 
birləşdirilməsi tələbi ilə ilk mi-
tinq keçirdilər. Fevralın 18-də 
M.Qorbaçovun SSRİ-də mil-
li münasibətlər məsələsinə yenidən 
baxılmasının vacibliyini bildirməsi 

vəziyyəti daha da gərginləşdirdi. Bu 
çıxışdan istifadə edən ermənilər fev-
ralın 20-də DQMV Xalq Deputatları 
Sovetinin XX çağırış növbədənkənar 
sessiyasında “DQMV-nin 
Azərbaycan SSR tərkibindən 
Ermənistan SSR tərkibinə verilməsi 
haqqında Azərbaycan SSR və 
Ermənistan SSR Ali Sovetləri 
qarşısında vəsatət qaldırmaq 
barədə” qərar qəbul etdilər. Qeyd 
etmək lazımdır ki, fevralın 22-də 
bu qeyri-qanuni qərardan 2 gün 
sonra Xankəndi-Ağdam şose yolu 
üstündə yerləşən Əsgəran qəsəbəsi 
yaxınlığında ermənilərin açdığı atəş 
nəticəsində Əli və Bəxtiyar adlı iki 
azərbaycanlı gənc həlak oldu. İlk 
qanı məhz ermənilər tökdülər. 

1985-1991-ci illərdə SSRİ DTK 
sədrinin birinci müavini işləmiş Filip 
Bobkovun “DTK və hakimiyyət” 
adlı kitabında əsaslı faktlar vardır. 
F.Bobkov bu barədə yazır: "Fakt 
faktlığında qalır. İlk qurbanlar 
azərbaycanlılar oldu. Münaqişənin 
başlanmasında ilk qanı məhz 
ermənilər tökdülər". 

1988-ci il fevralın 26-da Sov. İKP 
MK-nın Baş katibi Mixail Qorba-
çovun Azərbaycan və Ermənistan 
zəhmətkeşlərinə (sonuncu ifadə 
olduğu kimi verilmişdir – müəllif ) 
müraciəti münaqişənin tezliklə həll 
olunacağına olan ümidləri bir qədər 
də azaltdı. Müraciətdə deyilirdi: “Bu 
muxtar vilayətin Azərbaycan SSR-in 
tərkibindən Ermənistan SSR-in 
tərkibinə keçməsi məsələsi qaldı-
rılmışdır...Biz müxtəlif ideyaların 
və təkliflərin açıq müzakirəsindən 
boyun qaçırmağın tərəfdarı deyi-
lik”. Müraciətdə ermənilərlə yana-
şı, azərbaycanlılar da şüurlu və 
məsuliyyətli olmağa çağırılırdı.

Elə həmin gün Qarabağ 
hərəkatının ideoloqlarından 
olan qatı millətçi və Azərbaycan 
xalqının əleyhinə çıxışları və 
əməlləri ilə “seçilən” Z.Balayanı və 

S.Kaputikyanı Moskvada əvvəlcə 
A.Yakovlev, sonra isə Baş katib 
M.Qorbaçov qəbul etdi. Qəbulda 
M.Qorbaçovun müşavirlərindən biri 
Georgi Şahnazarov da iştirak edirdi. 
Tomas de Vall “Qara bağ” kita-
bında yazır: “Moskvadan qayıdan 
Silva Kaputikyan televiziya ilə, Zori 
Balayan isə mitinqdə çıxış edərək 
kütləvi mitinqləri bir ay müddətində 
təxirə salmağın vacibliyini bildirdilər. 
Silva Kaputikyan isə ermənilərə 

vəd verərək demişdir: “Biz bu 
məğlubiyyəti qələbəyə çevirməliyik”.

F.Bobkov bu görüşlə bağlı 
“DTK və hakimiyyət” adlı kitabın-
da yazır ki, bu görüşlərin nə üçün 
lazım olduğunu demək çətindir. Nə 
üçün Moskvada ancaq erməniləri 
qəbul etmişdilər? Bu, açıq-aşkar, 
nümayişkəranə tərəfkeşlik nəyə 
lazım idi? ...Azərbaycanlılarda 
hakimiyyətin bu hərəkətləri nəinki 
təəccüb doğurdu, hətta onlarda 
belə hiss yaratdı ki, onları sa-
tıblar. Ermənilər isə sevinirdilər, 
həm də Moskvadan qayıdan 
S.Kaputyan və Z.Balayan birmənalı 
olaraq birdirmişdilər ki, Qara-

bağ münaqişəsində Qorbaçov 
ermənilərin tərəfindədir”. 

Bir gün sonra, yəni fevralın 27-
də SSRİ baş prokurorunun müavini 
Aleksandr Katusev gözlənilmədən 
Mərkəzi televiziya və Azərbaycan 
radiosu ilə çıxış edərək, Əsgəranda 
həlak olan iki nəfərin milliyyətini 
hadisədən 5 gün sonra açıqladı. 
Niyə məhz Sumqayıtda iğtişaşlar 
başlayan gün bu məlumat təcili 
ictimaiyyətə çatdırıldı? Amma hadisə 

baş verən ilk 2 gün ərzində baş pro-
kurorun müavini öldürülənlərin etnik 
mənsubiyyətini bildirməmişdi.

Aleksey Zveryev “Qafqazda 
mübahisəli sərhədlər. Qafqazda et-
nik münaqişələr, 1988-1994-cü illər” 
əsərində yazır: “SSRİ baş prokuro-
runun müavini A.Katusov fevralın 
27-də Mərkəzi televiziya ilə çıxış 
edərək milli mənsubiyyəti vurğula-
yaraq iki azərbaycanlı gəncin qətlə 
yetirilməsi haqda məlumat verdi. 

Bu çıxış mümkündür ki, katalizator 
rolunu oynadı”.

F.Bobkovun bu görüşlə bağlı 
öz kitabında Sumqayıt hadisələri 
haqqında da maraqlı faktlar vardır. 
Heç şübhəsiz ki, 1988-ci il fevralın 
27-29-da Sumqayıtda əvvəlcədən 
hazırlanmış plan üzrə törədilən iğti-
şaş həmin dövrdə həyata keçirilən 
məqsədyönlü təxribatların kulmina-
siyası idi. Baş katib M.Qorbaçovun 
S.Kaputikyanla Z.Balayanı qəbul 
etməsi və Əsgəranda öldürülənlərin 
məhz azərbaycanlı olmaları haqda 
rəsmi məlumat qızışdırıcı təsir 
göstərdi.

İğtişaşlardan bir neçə gün 
əvvəl 100-dən çox saqqallı və 
qara gödəkçəli erməni millətindən 
olan təxribat qrupu Sumqayıta 
göndərilmişdi. Onlar şəhərin “Dalğa” 
və “Sumqayıt” mehmanxanala-
rında yerləşdirilmişdi. Şərti olaraq 
“Nalyotçik” adlandırılan qrupun 
üzvləri fevralın 27-də küçələrə 
çıxaraq, əhali arasında milli zəmində 
iğtişaşların həyata keçirilməsi üçün 
iş aparmağa başladılar. Halbuki 
hadisələr ərəfəsində və hadisələr 
baş verən gün Sumqayıt şəhərində 
və ətrafında SSRİ Daxili İşlər Na-
zirliyinin Daxili Qoşunları və ordu 
birləşmələrinin kifayət qədər canlı 
qüvvəsi və texnikası olsa da, onlar 
tərəfindən vəziyyətin nəzarət altına 
alınması üçün vaxtında qabaqlayıcı 
tədbirlər görülmədi. Niyə? Bu sual 
indi hamıya gün kimi aydındır. Etnik 
təmizləmə və soyqırımı siyasətini 
həyata keçirmək üçün məqsəd 
Dağlıq Qarabağın Azərbaycandan 
ayrılaraq Ermənistana birləşdirmək 
ideyasını hərbi vasitələrlə reallaş-
dırmaq, eləcə də Ermənistandan 
azərbaycanlıları zorakılıqla deporta-
siya etmək idi.

Bakının 25 kilometrliyində 
yerləşən, çoxmillətli Sumqayıt 
şəhərinin əhalisi 1988-ci ildə 
258.200 nəfər təşkil edirdi. Sum-
qayıtın iri sənaye, mədəniyyət, elm 
mərkəzinə çevrilməsində keçmiş 
SSRİ-nin müxtəlif regionlarından 
gəlmiş xalqların nümayəndələrinin 
xidmətləri vardı. Bu şəhər 
əhalisinin milli tərkibində də özü-
nü göstərmişdir. Belə ki, 1959-cu 
ildə burada 10-dan artıq millətin 
nümayəndələri yaşayırdısa, 1970-
ci ildə onların sayı 15-ə, 1979-cu 
ildə 77-yə, 1989-cu ildə isə 81-ə 
çatmışdı. Buna baxmayaraq şəhər 
əhalisinin mütləq əksəriyyətini 
azərbaycanlılar təşkil edirdi. 1979-
cu ilin əhali siyahıyaalınmasının 
nəticələrinə görə azərbaycanlılar 
ümumi şəhər əhalisinin 68,8 faizini, 
ruslar 18 faizini, ermənilər 6,7 faizini 
təşkil edirdi.

Onu da qeyd etmək lazım-
dır ki, bu dövrdə Ermənistandan 
qovulan azərbaycanlıların bir 
qismi Sumqayıta üz tutmuş, burada 
məskunlaşmışdı. O zamanadək 
Ermənistanın 20 rayonundan təkcə 
Sumqayıta 18 min 330 nəfər qaçqın 
və ya 3030 ailə gəlmişdi. Sıralarında 
4 rus ailəsinin olduğu qaçqınların 
çoxu küçələrdə evsiz-eşiksiz qal-
mışdı.

Yaranmış gərgin şəraitdə, 
ermənilər tərəfindən qabaqcadan 
hazırlanmış plan əsasında və 
onların bilavasitə iştirakı ilə fevralın 
28-29-da Sumqayıtda baş verən 
kütləvi iğtişaşlar nəticəsində 26 
erməni, 6 azərbaycanlı qətlə yetiril-
di. Bədən xəsarəti alan 198 nəfərin 
87 nəfəri xəstəxanaya yerləşdirildi. 
60 mənzil qarət edildi,14 avtomaşın 
yandırıldı, 8 avtomaşın zədələndi, 
16 ticarət obyektinin şüşələri qırıldı. 
Azərbaycan SSR Daxili İşlər Nazirli-
yinin 17 avtomaşını əzildi.

O zaman SSRİ Prokurorluğunun 
ilkin istintaq-əməliyyat qrupunun 
üzvü olmuş Vladimir Kaliniçenko 
və digərləri çıxış edərək Sumqa-
yıt hadisələrinin erməni lobbisinə 
xidmət edən SSRİ rəhbərliyinin 
sifarişi ilə SSRİ Dövlət Təhlükəsizlik 
Komitəsi tərəfindən təşkil olun-
duğunu, bu səbəbdən də iğtişaş-

ların təşkilatçılarından heç kimin 
məsuliyyətə cəlb olunmadığını 
bildirmişdir.

Ermənistan və erməni lobbi-
si dairələri tərəfindən Sumqayıt 
hadisələri qəsdən Azərbaycana 
qarşı təbliğat və dezinformasiya 
məqsədilə istifadə edilsə də, sonra-
dan Azərbaycan dövlətinin həyata 
keçirdiyi tədbirlər, aparılmış obyek-
tiv və faktlara söykənən istintaq 
materialları ilə həmin iğtişaşların 
məhz erməni millətçilərinin və 
onların havadarlarının öz məkrli 
niyyətlərinə nail olmaq məqsədilə 
təşkil edilərək törədilməsi kifayət 
qədər və təkzibedilməz faktlarla 
sübuta yetirilmişdir.

Belə ki, Baş Prokuror-
luq, Daxili İşlər Nazirliyi və 
Dövlət Təhlükəsizliyi Xidməti 
əməkdaşlarından ibarət istintaq-
əməliyyat qrupu tərəfindən Sumqa-
yıt hadisələri ilə əlaqədar istintaq 
zamanı müəyyən edilmişdir ki, 
1988-ci il fevralın 28-29-da Sumqa-
yıtda baş verən hadisələrin kökündə 
“Krunk” və “Qarabağ” təşkilatlarının 
erməni millətçi hərəkatı üçün vəsait 
topladığı, ümumi büdcəyə pul 
ödəməyənləri isə cəzalandırmaq 
qərarına gəldikləri, elə məhz buna 
görə də Sumqayıtda evlərinə hücum 
edilən ermənilərin məhz “Krunk” 
təşkilatına pul ödəməyən ermənilər 
olmaları haqda fikirlər təsdiqini 
tapmışdır.

Bununla yanaşı, istintaqla 
1988-ci ilin yanvar-fevral ayların-
da ermənilər tərəfindən Sumqayıt 
şəhərindəki əmanət kassalarından 
əmanətlərin kütləvi şəkildə çıxarıl-
ması müəyyən olunmuşdur. 1988-ci 
ilin yanvar-fevral aylarında, yəni, 
Sumqayıtda kütləvi iğtişaş baş 
verməzdən əvvəl şəhərdə fəaliyyət 
göstərən 14 əmanət kassasın-
dan milliyyətcə erməni olan 84 
əmanətçi tərəfindən 143 min 64 rubl 
məbləğində əmanətlər götürülmüş 
və həmin aylarda şəhərdə fəaliyyət 
göstərən poçt bölmələrindən 
Ermənistanla çoxsaylı telefon da-
nışıqları aparılmış, pul köçürmələri 
edilmişdir. Faktlar sübut edir ki, 
törədilmiş talanlar təsadüfi olma-
mışdır.

Qeyd etmək lazımdır ki, talanlar 
başlamazdan əvvəl şəhərdə yaşa-
yan imkanlı ermənilərin əksəriyyəti 
Sumqayıtı tərk etmiş, şəhərdə qalan 
imkansız ermənilərin bəziləri zərər 
görmüşdülər. Erməni millətçilərinin 
tarixində ermənilərin bu üsuldan 
istifadə etdikləri haqqında kifayət 
qədər tutarlı faktlar mövcuddur. 
Yəni Sumqayıtda da baş verəcək 
hadisələr əvvəlcədən planlı şəkildə 
hazırlanmış və yerli ermənilər 
xəbərdar edilmişdi.

Bununla yanaşı, baş vermiş 
talan və qətllərdə erməni millətindən 
olanlar xüsusi tapşırıqla “fəallıq” 
göstərmiş, öz millətindən olanlara 
qarşı amansızlıq etmişlər. Sonra-
dan istintaqla müəyyən edilmişdir 
ki, iğtişaşların təşkilatçılarından biri 
milliyyətcə erməni Eduard Qriqoryan 
olmuşdur. Belə ki, istintaq materi-
allarının araşdırılması zamanı bir 
sıra mühüm məqamlar ortaya çıxdı. 
Sənədlər təsdiq edir ki, Eduard 
Qriqoryan və onun rəhbərlik etdiyi 
qrup iğtişaşlar zamanı daha çox 
qəddarlıq edərək 6 ermənini qətlə 
yetirmişdir.

Erməni millətindən olan Sumqa-
yıt şəhər sakinlərinin öldürülməsinə 
görə məhkum olunmuş Eduard 
Qriqoryan 1989-cu il dekabrın 22-də 
hökm oxunduqdan sonra – SSRİ 
mövcud olduğu zaman – 1991-ci 
il avqustun 26-da Yerevan şəhər 1 
saylı istintaq təcridxanasına köçürül-
müş, sonradan azadlığa buraxılmış 
və hazırda Ermənistanın xüsusi 
xidmət orqanlarının himayəsi altında 
üçüncü ölkənin ərazisində yaşamaq-
dadır.

Qeyd etmək vacibdir ki, istintaq 
qrupu tərəfindən toplanmış materi-
alların qiymətləndirilməsi və təhlili 
təsdiq edir ki, Sumqayıtdakı iğtişaş 
Azərbaycana qarşı Ermənistan 
xüsusi xidmət orqanları və SSRİ 
Dövlət Təhlükəsizlik Komitəsi 
tərəfindən təşkil edilmiş xüsusi bir 
plan olmuşdur. SSRİ dövründə 
foto-video çəkilişə xüsusi nəzarət və 
senzura tətbiq olunmasına bax-
mayaraq, Sumqayıt hadisələrinin 
əvvəlindən axırınacan foto-video 
çəkilişi aparılmış və Mərkəzi televizi-
ya vasitəsilə erməni mənşəli Henrix 
Borovikin aparıcısı olduğu “Vzqlyad” 
adlı proqramda iki dəfə göstərilmiş, 
sonra isə SSRİ ərazisindən çı-
xarılaraq erməni lobbi təşkilatları 
vasitəsilə anti-Azərbaycan kampani-
yasının tərkib hissəsi kimi dünyada 
yayılmışdır.

Azərbaycan Respublikasının 
Prezidenti İlham Əliyev Sumqayıt 
hadisələrini təhlil edərək demişdir: 
“Heç kim üçün sirr deyil ki, Sumqa-
yıt hadisələrini erməni millətçiləri 
törətmişdilər. Bu, onların təxribatı 
idi və orada ən çox qəddarlıq 
göstərən erməni millətindən 
olanlar idi. Məqsəd də aydındır 
ki, bu hadisədən istifadə edib 
Azərbaycana qarşı əsassız iddia-
lar irəli sürülsün və ondan sonra 
azərbaycanlılara qarşı soyqırımı 
əsaslandırılsın”.

Elçin ƏHMƏDOV,  
Azərbaycan Respublikasının 

Prezidenti yanında Dövlət 
İdarəçilik Akademiyasının 
professoru, siyasi elmlər 

doktoru

XX əsrin sonlarında Dağlıq Qarabağın Azərbaycandan 
ayrılmasını, tarixən Ermənistan ərazisində yaşayan 
azərbaycanlıların doğma torpaqlardan zorakılıqla və 
kütləvi qovulmasını, Ermənistanın Azərbaycana qarşı hərbi 
təcavüzünü və işğalçılıq siyasətini həyata keçirmək məqsədi 
ilə atacaqları zorakı metodlarını “əsaslandırmaq” məqsədilə 
anti-Azərbaycan kampaniyasını həyata keçirən bədnam qonşu 
dövlətin rəhbərliyi, erməni millətçiləri, siyasi ideoloqları və 
terror təşkilatları 80-ci illərin ikinci yarısında fəaliyyətə baş-
ladılar. Məhz Sumqayıt hadisələri də erməni millətçilərinin 
Dağlıq Qarabağı işğal etmək üçün Ermənistan xüsusi xidmət 
orqanları və SSRİ Dövlət Təhlükəsizlik Komitəsi tərəfindən 
təşkil edilmiş xüsusi bir plan olmuşdur. Bu hadisələr 
ermənilərin Azərbaycan torpaqlarını zəbt etmək üçün hələ 
xeyli əvvəl başladıqları planın ideoloji əsaslarını qoymaqla 
sonradan siyasi-hərbi mərhələyə keçidin başlanğıcı oldu.

Ayyarımlıq Vətən müharibəsində 
işğalçıların “böyük Ermənistan” 
ideyasının yerlə-yeksan edilməsi, 
doğma Qarabağımızın zəbt olun-
muş torpaqlarının xilası ermənilərin 
bütün niyyətlərini puça çıxartdı. 
Onlar Sumqayıtdan əvvəl və sonra 
törətdikləri pisliklərin bədəlini artıq-
laması ilə ödəməli oldular. Amma 
yenə də bədnam bir millətlə qonşu 
olduğumuzu unutmamalı, hər za-
man ayıq-sayıq olmalıyıq. 

Mən uzun illərdən bəri Sumqa-
yıtda yaşayan bir müəllim kimi, daim 
bu şəhərin ictimai-siyasi həyatında 
yaxından iştirak etmişəm. Yarım 
əsrdən çoxdur ki, bu şəhərdə peda-
qoji fəaliyyətlə məşğulam. İnamla 
deyə bilərəm ki, sovet dönəmində 
Sumqayıt, sözün əsl mənasında, 
beynəlmiləl bir şəhər olub və burada 
milli zəmində hansısa bir hadisənin 
baş verməsi absurd idi. Özüm də 
əslən Sisyandan olduğum üçün 
Sumqayıt hadisələrini törətmiş 
ermənilərin necə ikiüzlü, xain, 
nankor olduqlarından xəbərdaram. 

Hamısı arxadan kürəyə bıçaq sapla-
mağın ustasıdır.

Qərbi Azərbaycanda soydaşları-
mıza qarşı vəhşi şovinist hərəkətlər 
törədilməsi ilə paralel olaraq 
Sumqayıtda təhrikçi qüvvələr peyda 
olmuşdu. Onlar Qərbi Azərbaycanın 
müxtəlif rayonlarından gəldiklərini, 
orada azərbaycanlılara amansız 
divan tutulduğunu, qızların zor-
landığını, qocaların, ağbirçəklərin 
döyülərək öldürüldüyünü Sumqayıt 
Şəhər Partiya Komitəsinin böyür-ba-
şında, kolxoz bazarının və univer-
mağın ətrafında bol-bol toplaşan 
sakinlərə bildirir və aranı qızışdırırdı-
lar. Nəticədə getdikcə gənclərimizdə 
intiqam hissləri alovlanırdı.

Bəs,1988-ci ilin fevral ayın-
da milli zəmində təxribat üçün 
niyə məhz Sumqayıt seçilmişdir? 
Görünür, çoxmillətli bir şəhər 
olduğu üçün diversiya və qətllərin 
təşkilatçılarının niyyətlərinə uyğun 
gəlirmiş. Bir də ki, o dövrdə artıq 
respublikada, o cümlədən də Sum-
qayıtda əhali arasında rəhbərlikdən 

müəyyən narazılıqlar vardı. Qor-
baçov hökuməti Azərbaycanda 
rəhbərliyə ermənipərəst adam-
ları yerləşdirmişdi. Buna görə də 
Azərbaycan xalqında respublikanın 
rəhbər şəxslərinə qarşı nifrət yaran-
mışdı. SSRİ DTK-sından “xeyir-dua” 
alan ermənilər Azərbaycan xalqının 
bu narazılığından istifadə edərək 
məhz Sumqayıtda təxribata əl 
atdılar. 

Talan “teatrı” üçün bu şəhərin 
seçilməsinin bir səbəbi də o idi 
ki, burada Azərbaycanın müxtəlif 
rayon və şəhərlərindən minlərlə 
dəliqanlı gənc var idi. Onlar ata-
ana himayəsindən kənarda olan 
və özlərini göstərməyə meyilli, 
necə deyərlər, tez qızışan cavan-
lar idi. Bundan başqa, həmin vaxt 
Sumqayıtda şərti cəza almış 20 
minədək dustaq da yerləşdirilmişdi. 
Bədxahlarımız yaxşı bilirdilər ki, 
təxribat baş versə, Sumqayıt “uşaq-
ları” dərhal ön cərgələrdə olacaqlar. 

Sumqayıtın 3-cü mikrorayonun-
da mənzil istismar sahəsinin pasport 
qeydiyyatçısı olan Laura Lalayan 
“Krunk” təşkilatına üzv olmayan 
və maliyyə yardımı göstərməyən 
ermənilərin adlarının qarşısına 
qara xətt qoyaraq, siyahını təxribatı 
icra etmək tapşırığı almış Eduard 
Qriqoryana təqdim etmişdi. Heç kəs 
fərqinə varmırdı ki, niyə dağıdıcı 
dəstəni arxasınca aparan Qriqoryan 
hansısa binanın 1-ci mərtəbəsindəki 

erməniyə toxunmurdu, lakin 2-ci, 
yaxud da 3-cü mərtəbədəki erməni 
sakinləri hədəf seçirdi, məhz onlara 
divan tutur, öldürür və ya öldürt-
dürürdü. Çünki 1-ci mərtəbədəki 
erməni “Krunk” cəmiyyətinin üzvü idi 
və Ermənistanın mənafeyini müdafiə 
edirdi. Lakin öldürülən ermənilər 
siyasət meydanından uzaq idilər və 
"Krunk"a üzvlük haqqı ödəmirdilər. 
Öldürülmüş 80, 82 yaşlı erməninin 
siyasət nəyinə gərəkdi ki? 

Sumqayıtdakı mitinqlərdə 
təxribatçı çıxışlar edənlərin kimli-
yi də sonradan bizə məlum oldu. 
Hadisələr davam edərkən baş 
verənlərin görüntüləri dünyanın 
müxtəlif ölkələrində yayılmışdı. 
Evlərin damına kameralar quraraq, 
hadisələri lentə alırdılar.

Hadisələr zamanı “kapitan” 
rolunu oynayan Qriqoryanı mən də 
tanıyırdım. “Paşa” ləqəbi ilə çağrılır-
dı. Dəfələrlə həbsdə yatmışdı. Buna 
görə də xüsusi xidmət orqanları onu 
ələ almışdı. Proseslər isə gizli gedir-
di. Heç kəs Qriqoryanın niyyətindən 
xəbərdar deyildi. 3-cü mikrorayonda, 
avtovağzal ərazisində hadisələr 
başlananda Qriqoryan ön cərgədə 
dayanmışdı. Ünvanlara həmlələr 
zamanı da “flaqman” o idi. 

Deyə bilərsiniz ki, Qriqoryan 
erməni soyadıdır. Azğınlaşan 
kütlə isə onun, yəni bir erməninin 
təxribatçı fikirlərinə inanaraq 
hərəkət edirdi. Məsələ onda idi ki, 

həmin vaxt bizdə beynəlmiləlçilik 
əhval-ruhiyyəsi hökm sürürdü. 
Yəni Sumqayıt 80-dən çox millətin 
nümayəndələrinin yaşadığı bir 
sənaye şəhəri idi. Bəlkə də onun 
arxasınca gedən gənclərin çoxu 
Qriqoryanın erməni olduğundan 
xəbərsiz idi. Azərbaycan dilini elə 
gözəl bilirdi ki, adam mat qalır-
dı. Hətta bir dəfə söhbət edəndə 
o, “filankəs mısmırığını salladı” 
şəklində bir cümlə işlətmişdi. Heç 
azərbaycanlıların bəziləri “mısmı-
rıq” sözünün mənasını bilmirlər. 
Ləqəbi də “Paşa” olduğuna görə 
heç bir şübhə yaratmırdı. Onun 
arxasınca gedən gənclərimiz Sum-
qayıt zavodlarında fəhlə işləyən 
və siyasətdən uzaq adamlar idilər. 
Elə bizim özümüz də ilk əvvəl 
gedən proseslərdən xəbərsiz idik. 
Hadisələrin məkrli bir ssenari olduğu 
ağlımıza da gəlməzdi.

İsrailə köçmüş bir bakılı Tel-
Əvivdə çıxan “Kruq” qəzetində 
dərc etdirdiyi “Bakı gündəliyi”ndə 
yazırdı: “Keçmiş həmvətənim 
olan qadın etiraf edirdi ki, Sum-
qayıt azərbaycanlıların erməniləri 
qəhrəmancasına qoruduqları 
şəhərdir. Qətllərə, əlbəttə, ermənilər 
rəvac vermişdilər. Tutulanla-
rın işinə isə qəsdən Rusiyanın 
məhkəmələrində baxılıb ki, çirkin 
niyyətlər ört-basdır edilsin”. İsveçdə 
yaşayan erməni siyasi xadim 
və yazıçı Vaqe Avetyan özünün 

sensasion fikirlərilə soydaşlarının 
iç üzünü ortaya qoyub. Sumqayıt 
hadisələrinin ildönümü ərəfəsində 
o bildirib ki, həmin dövrdə yaşa-
nan hadisələri azərbaycanlılar 
deyil, SSRİ rəhbərliyinin köməyi 
ilə ermənilər həyata keçiriblər. 
“Ermənilər Qarabağı qonşularından 
alıb dünyaya göstərmək istədilər ki, 
necə ağıllı, qədim keçmişə malik 
xalqdırlar. Eləcə də demək istədilər 
ki, azərbaycanlılar necə pis xalqdır”, 
-deyə erməni yazıçı bəyan edib. 

Unuda bilmirəm ki, günahı 
olmayan adamlara Sumqayıt 
hadisələrinə görə cəzalar kəsdilər. 
İstintaq qanuna zidd formada apa-
rıldı. Hadisələrin əsas təşkilatçısı 
bir tərəfdə qaldı, Moskvada Əhməd 
Əhmədova ölüm hökmü oxundu. 
Əhmədi də yaxşı tanıyırdım. Onun 
haqqında məqalə də yazmışam. 
Sonradan ata-anası ilə həmsöhbət 
olduq. Valideynləri bildirirdi ki, 
Əhməd müharibədən, dava-da-
laşdan uzaq insan idi. O zaman 
Sumqayıt Dövlət Dram Teatrında 
çalışan Xalq artisti Afaq Bəşirqızı 
ilə bağlı da əsassız iddialar qaldı-
rılmışdı. Mən özüm 9 dəfə proku-
rorluğa çağırılmışdım. Dostlarım 
mənə əvvəlcədən demişdilər ki, 
kitablarımın hamısını gizlədim. 
Çünki adım təhrikçi millətçilər siya-
hısına düşmüşdü. Əvvəlcə direktor 
işlədiyim məktəbə, sonra evimə 
gəlib yoxlama apardılar. Təsadüfən 

evimizdə yun darağı tapmışdılar. 
Məsələni qəlizləşdirərək həmin 
darağın silah məqsədilə istifadə 
oluna biləcəyindən şübhələnməyə 
başladılar. Yoldaşım dərhal içəri 
yun gətirərək daramağa başladı ki, 
həmin əşya silah deyil, bu məqsəd 
üçün istifadə olunur. Elə şeirlərim 
vardı ki, ələ keçsəydi, mənə də 
millətçi damğası vurula bilərdi.

Sumqayıt hadisələrindən sonra 
bir çox vətənpərvər insan incidildi, 
hamısına millətçi damğası vurdular. 
Əgər Sovet İttifaqı dağılmasaydı, 
bəlkə də o “xəmir” hələ çox su 
aparacaqdı.

Haqq nazilsə də, üzülməz. Bu 
gün müzəffər Ali Baş Komandanımız 
İlham Əliyevin qətiyyəti, qəhrəman 
Milli Ordumuzun hünəri sayəsində 
dünya erməniliyi və onun qonşu tor-
paqlarını ələ keçirmək niyyətləri tam 
iflasa uğrayıb. Amma yenə də baş-
larına gələnlərdən ibrət dərsi almır, 
imkan düşdükcə dövlətimizi gözdən 
salmaq, Silahlı Qüvvələrimizi aşağı-
lamaq cəhdində bulunur, Qarabağda 
dinc erməni əhalisinin incidildiyi 
barədə yalanlar uydurur, hətta 33 il 
öncə özlərinin törətdikləri Sumqayıt 
hadisələrini öz xeyirlərinə gündəmə 
gətirirlər. 

Bəlkə Azərbaycanın “dəmir yum-
ruğu” onlara azlıq edib? 

Əvəz Mahmud LƏLƏDAĞ,  
Sumqayıt Dövlət 

Universitetinin müəllimi,  
şair-dramaturq 

2019-cu ilin noyabrında Azərbaycan 
Prezidenti Sumqayıtın 70 illik yubileyi 
ilə əlaqədar şəhərimizdə keçirilən 
tədbirdəki çıxışında 1988-ci ildə burada 
törədilmiş erməni təxribatına diqqəti 
cəlb edərək bildirmişdir ki, həmin 
hadisələr erməni millətçilərinin əməlləri 
idi. İllərdir ki, onlar Sumqayıt şəhərinə 
qara yaxmaq, ləkə vurmaq istəyirlər. 

Sumqayıt hadisələri Dağlıq Qarabağın Azərbaycandan 
qoparılmasına və keçmiş SSRİ-nin dağılmasına təkan 
verəcək vasitələrdən biri kimi düşünülmüşdü.

Sumqayıt hadisələrinin canlı şahidiyəm


